
ALVU AUDIENSIA 

Matadalan ida ne’e intende atu asisti jestor saude no jestor programa 
imunizasaun iha nivel nasional, distrital no sub distrital atu introduz vasina 
Haemophilus influenzae tipu b (Hib) iha pentavalent (DPT+HepB+ Hib) iha 
programa imunizasaun. Intensaun mak atu fornese informasaun nebe pratika, 
tekniku no relasiona ho operasionalidade introduzaun vasina foun. 
Informasaun ne’e tenke ajuda jestor programa atu introduz vasina pentavalent 
iha sira nia servisu imunizasaun.  

 

Matadalan operasional ne’e dezenvolve husi divisaun EPI iha Ministerio da 

Saude ho asistensia tekniku husi UNICEF no hetan input husi Grupu de 

Traballu Tekniku EPI.  

Atu hetan informasaun seluk, favor kontaktu ba:  

 

Sr. Caetano Gusmao, 

EPI Manager Nasional  

Ministerio da Saúde 

Email: wairisi@yahoo.com.au   

Mobile : +670-77234849 

 

Ministerio da Saúde, 

Republica Democratica de Timor-Leste, 2012 

ANTESENDENTE 

Imunizasaun mak intervensaun xave ida atu ajuda salva labarik sira nia moris. 
Husi tinan 2003 to’o 2010, kobertura imunizasaun kompletu iha Timor-Leste 
aumenta dala tolu husi 18% to’o 53%. Timor-Leste mos hetan ona susesu iha 
ezersisiu validasaun ba eliminasaun moras tetanus maternu no neonatal. 
Maske sistema vijilansia no reportajen presiza atu hadia, numeru kazu polio la 
deteta dezde 1996. Governu Timor-Leste, liu husi Ministerio da Saúde, iha 
komitmentu atu asegura katak Timor oan hotu bele asesu no hetan servisu 
imunizasaun no suplementariu vitamin A ho kualidade diak. Ministerio da 
Saúde, hamutuk ho nia parseiru sira, kontinua haka’as an atu haforsa programa 
imunizasaun nasional atu asegura imunizasaun rutina nebe sustentavel ba 
labarik no feto hotu.  
 
Objetivu jeral programa imunizasaun: 
Atu reduz morbidade no mortalidade iha labarik sira menus tinan lima nebe 
kauza husi moras nebe bele prevene ho vasina iha Timor-Leste.  
 
Iha 2008, Ministerio da Saude introduz inisiativa nebe hanaran “SISCa” (Servisu 
Integradu Saude Comunitaria), aprosimasaun ida ba area susar atu kobre nebe 
intende atu fornese pakote servisu saude baziku in kada suku minimu dala ida 
kada fulan. Aprosimasaun ba komunidade ida ne’e lidera ba hasa’e 
asesibilidade servisu imunizasaun iha tinan hirak ne’e nia laran liu husi habelar 
fatin susar atu kobre iha komunidade. Hamutuk ho ida ne’e, liu husi asistensia 
UNICEF sistema korente malirin revitaliza ona dezde independensia. Iha 2008 
no 2009, Ministerio da Saúde no parseiru halao Kampania Multi Antijen atu 
hasa’e kobertura imunizasaun rutina iha nasaun ne’e. Iha 2011, hodi hatan ba 
surtu sarampu, kampania duni tuir imunizasaun sarampu ba Timor laran tomak 
kompleta ho susesu.  
 
Planu Tinan Barak Komprensivu (cMYP, 2011-2015) ba imunizasaun no stratejia 
imunizasaun 2011 bolu atu introduz vasina foun atu hasa’e protesaun labarik 
Timor oan hotu hasoru moras nebe bele prevene liu husi vasina. Tuir ida ne’e 
aplikasaun nebe preparadu husi Ministerio da Saúde, ho suporta husi UNICEF, 
ba GAVI (Global Alliance for Vaccines and Immunization) suporta introduzaun 
vasina pentavalent. Proposta ne’e GAVI aprova iha 2012.  

Introduzaun ne’e planeadu no lidera husi komisaun importante, nebe xefia 
husi Directora Nasional Saúde Komunitaria no tuir sub komite ba matadalan 
tekniku no treinamentu, IEC no komunikasaun no seremonia lansamentu. 
Ativadade ne’e planeadu atu asegura katak vasina pentavalent disponivel ba 
labarik hotu-hotu iha Timor-Leste.  
 

 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 

Nota: vasina foun pentavalent (DPT-HepB-Hib) sei troka vasina 

tetravalente nebe ezisti (DPT-HepB).  Vasina foun ne’e sei fo protesaun ba 

labarik sira hasoru moras lima – difteria, pertussis, tetanus, hepatitis B no 

haemophilus influenzae tipu b.  

ORARIU IMUNIZASAUN 

EPI fornese servisu ba grupu alvu tuir mai ne’e:  
 
Labarik hotu menus husi tinan 1 (fulan 0 – 11) 
Feto hotu ho idade reprodutiva (inklui inan isin rua sira)  
 
Vasina nebe rekomenda mak hanesan tuir mai ne’e: 
 
BCG  - Bacillus Calmette-Guerin 
OPV  - Oral Polio Vaccine 
DPT  - Diphtheria, Pertussis, Tetanus 
HepB  - Hepatitis B 
TT  - Tetanus Toxoid 
Measles - Measles 
DT  - Diphtheria and Tetanus 
DTP-HepB - Diphtheria, Tetanus, Pertussis,  and Hepatitis B  
Hib                 -          Heamophilus infuenzae type b Vaccine 
 
 
Orariu imunizasaun ba bebe <tinan 1 (hahu husi loron moris mai to’o fulan 12)  
 
Iha kazu vasina pentavalent (DTP+HepB+Hib) 

Tipu vasina Bainhira mak fo 

BCG, OPV 0 Iha tempu moris (ka imedieta hafoin moris) 
OPV1, DTP-HepB1-Hib1 Iha semana 6  

OPV2, DTP-HepB2-Hib2 Iha semana 10 (ka semana 4 hafoin OPV1, DPT1, 
HepB1-Hib1) 

OPV3, DTP-HepB3-Hib3 Iha semana 14 (ka semana 4 hafoin OPV2, DPT2, 
HepB2-Hib2) 

Measles Iha fulan 9 
 

Nota: Orariu vasina pentavalent foun hanesan ho vasina tetravalente, iha 

semana 6, 10 no 14.  

RASIONALIDADE BA VASINA Hib  

Haemofilus influenza tipu b (Hib) mak bakteria ida nebe relasiona ho numeru 
moras grave ba labarik sira, hanesan infesaun ba membrane kakutak (piogenik 
meninjitis), pneumonia, bubu no infesaun iha orgaun internal seluk no ruin. 
Hib maiz ou menus responsabiliza ba metade kazu piogeniku meninjitis iha 
grupu idade fulan 6 to’o tinan 2 no mos tuir estimasaun 20% kauza pneumonia 
ba labarik sira iha grupu idade ida ne’e. Hib mak moras seriu ba labarik ki’ik sira 
(to’o tinan 2); hafoin tinan 5 risku atu hetan moras ne’e la dun bo’ot. Labarik 
ida husi nain 20 nebe hetan moras meninjitis Hib mate no 10 – 30% husi sira 
sofre moras kakutak permanenti. 
 
Haemofilus influenzae tipu b (Hib) tuir estimasaun global kauza maiz ou menus 
kazu 8,1 milliaun husi moras seriu Hib, no 371.000 mate iha tinan 2000 (Watt 
et al., 2009). 
 
Vasina mak instrumentu saude publiku ida mesak nebe bele prevene maioria 
kazu seriu moras Hib. Tuir perspetiva kona ba seguru no efikasia nebe hatudu, 
Organizasaun Saude Mundial iha 2006 rekomenda atu inklui vasina Hib iha 
imunizasaun rutina iha nasaun hotu. (WHO, 2006). Vasina Hib inklui ona iha 
programa imunizasaun rutina iha nasaun liu 150. Hanesan konsekuensia ida, 
moras Hib invasive pratikamente menus ona iha nasaun dezenvolvidu sira no 
nia insidensia rapidamente reduz iha parte balun nasaun dezenvolve sira.  
 
Pneumonia mak kauza nebe lidera labarik sira mate iha Timor Leste. Tuir 
relatoriu SIS 2011, programa IMCI identifika kazu 509 husi moras grave 
pneumonia mosu ba labarik sira (tinan 0 – 5). Hospital 6 iha Timor Leste relata 
katak kazu pneumonia 1830 no kazu meninjitis 51 iha labarik sira ho grupu 
idade tinan 0 – 5 hetan tratamentu iha tinan 2011. hamutuk ho ida ne’e, 
hospital mos relata katak labarik mate 36 kauza husi pneumonia no mate 11 
tanba meninjitis ba labarik sira iha idade menus husi tinan 5. Governu iha 
planu atu introduz vasina Hib hanesan parte ida husi vasina pentavalent (DPT, 
Hep B, Hib) atu nune’e bele prevene labarik sira nebe mate tamba moras 
pneumonia ka meninjitis nebe kauza husi Hib.  
 
 



8 
 

 
 

 

Nota: Komponente vasina Hib husi vasina pentavalent sei proteje deit 

hasoru moras pneumonia no meninjitis nebe kauza husi Haemofilus 

influenza tipu b. Labarik sei bele hetan pneumonia ka meninjitis husi 

moras seluk. 

Nota: Uluk, vasina tetravalent uza iha Timor Leste atu proteje labarik 

sira husi moras ha’at - diftheria, pertusis, tetanus no hepatitis B.  

AGORA, Vasina foun pentavalent sei proteje labarik sira husi MORAS 

LIMA - diftheria, pertussis, tetanus, hepatitis B no Haemofilus  influenzae 

tipu b (Hib)  

MORAS 

Saida mak Haemofilus influenzae? 
Haemophilus influenza mak Gram-negativa 
coccobacillus ida nebe afeita det ba ema. Iha tipu nen 
(6) moras Haemophilus influenzae (a, b, c, d, e, and f), 
maibe bakteria Haemophilus influenzae tipu b (Hib) 
mak responsabiliza liu 90% kazu seriu infesaun 
Haemophilus influenzae iha labarik sira. Bakteria Hib 
moris iha inus no area kakorok nian. 
 

 
Modelu transmisaun 
Hanesan Sarampu, Hib pasa husi ema nebe hetan infesaun ba ema seluk liu 
husi kaben (droplets saliva) bainhira ema nebe hetan infesaun mear ka fani. 
Hib bele mos espalla bainhira labarik sira uza boneka no sasan seluk troka malu 
se nu kazu sasan ne’e sira tau iha sira nia ibun. Transmisaun sei aumenta 
maka’as liu tan bainhira labarik sira halimar hamutuk ba periodu tempu naruk. 
Labarik sira sempre asymptomatic carriers husi bakteria Hib, hatudu laiha sinal 
ka simtomas maibe bele afeita nafatin sira seluk. 

 
Grupu risku ba moras Hib  
Moras Hib barak liu mosu ba labarik sira iha idade tinan lima ba karaik. Labarik 
sira ho idade fulan 4 to’o 18 mak hetan risku a’as liu (WHO, 2006). Ne’e duni 
importante liu atu fo imunizasaun ba labarik sira no prevene sedu sira husi 
moras. Iha tempu moris, antibodi inan nian sufisiente atu proteje labarik sira. 
Bainhira labarik sira to’o ona idade fulan 2 ka 3, nivel antibodi inan nia iha 
labarik sira komesa tun no risku infesaun Hib sa’e. Bainhira halo idade tinan 5, 
labarik barak mak hetan rasik imunidade hasoru moras Hib, ne’e duni moras 
Hib hafoin tinan lima komesa menus.  

Note: Maske hanaran Haemofilus influenzae tipu b maibe ne’e laos kauza 
influenza (hanesan “flu”) or fani baibain. Hib mos la hanesan ho HIV ka 
Human Immunodeficiency Virus, virus nebe kauza AIDS. hanesan ne’e 
mos, Hib la hanesan ho HepB ka Hepatitis B, virus nebe kauza infesaun 
(hepatitis) no kankru aten.  

Moras nebe kauza husi Infesaun Hib  
Bakteria meninjitis: 
Bakteria meninjitis mak infesaun membrane nebe taka no proteje spinal cord 
no kakutak, nebe ema barak bolu meninges. Kuandu la hetan vasinasaun, 
bakteria meninjitis iha labarik sira dala barak liu kauza husi Hib.  
 
Infesaun iha atenbook: 
Iha nasaun dezenvolve, Hib maioria kauza pneumonia (ka infesaun respiratoria 
La dun grave, ALRI) iha labarik. Hatudu tiha ona katak to’o 20% kazu bakteria 
pneumonia grave kauza husi Hib.  
 
Infesaun Hib seluk inklui: 
Septicaemia: Presensa bakteria pathogeniku iha raan. 
Septic arthritis: Infesaun konjuntu. 
Osteomyelitis: Infesaun ruin 
Epiglottitis: Infesaun larynx no pharynx. Se karik la iha tratamentu nebe 
propriu ka imediata, 50% kazu sei sai fatal ka mate. 
 
Diagnosa infesaun Hib 
Diagnosa moras Hib bele mai husi bacterial culture, Latex Agglutination Test ka 
husi Polymerase Chain Reaction (PCR). Tuir realidade, susar liu atu identifika 
moras Hib kuandu iha kondisaun rekursu menus. Culture ne’e presiza halao iha 
likuidu (cairan) nebe steril hanesan CSF ka raan. Ba CSF, prosedura nebe diak 
hanaran lumbar puncture (LP) tenke halao. Sampel nebe foti presiza rai no lori 
uja media nebe propriu, iha nebe bele mantein korente malirin nebe 
apropriadu, hodi nune’e bele hetan oportunidade ba culture bacteria Hib. 
 
Tratamentu 
Tratamentu moras Hib nunka mais efetivu tamba dalaruma bakteria Hib balun 
resiten ba antibiotika. Resistensia antibiotika ne’e sai nudar problema seriu no 
problema foun nebe akontese iha nasaun nebe dezenvolve-an.  
  
Oinsa atu prevene?  
Imunizasaun vasina Hib mak dalan pratiku mesak nebe bele prevene moras 
Hib. Labarik sira tenke simu doze tolu molok to’o tinan ida. Vasina Hib seguru 
no iha efikasia. Imunizasaun Hib mak strategia nebe iha kustu efetivu atu 
prevene moras.  

VASINA PENTAVALENT  

Vasina Hib, mesak ka kombinasaun, bele proteje hasoru moras Haemofilus 
influenzae tipu b. Importante atu fo atensaun katak vasina ho kompozisaun Hib 
la prevene moras meninjitis no pneumonia nebe kauza husi ajente etiolojiku 
seluk. 
 

 
 
Formulasaun 
Vasina Hib disponivel iha formulasaun oi-oin hanesan iha forma likuida ka 
rahun, monovalent, ka kombinasaun (DPT+Hib, DPT+HepB+Hib). Formulasaun 
nebe EPI Timor LEste sei fornese mak Vasina Pentavalent Likuida (Liquid 
Pentavalent Vaccine/LPV). Vasina ne’e iha antijen 5 (DPT+ HepB+ Hib) iha 
formulasaun ida. 
 
Presentasaun 
Vasina Pentavalent Likuida iha EPI sei desponivel iha presentasaun doze 10. 
 
Volume Rai Fatin 
Volume rai fatin vasina Hib doze 10 maiz ou menus hanesan ho vasina 
tetravalent atual. Ne’e duni sei la presiza tan espasu korente malirin adisional 
atu rai vasina pentavalent.  

Temperatura Rai Fatin 
Vasina Pentavalent tenke rai iha fatin ho temperature 2-80C, iha jeleira ILR no 
labele sai fatuk. Tenke uja ice pack nebe kondisionadu durante transportasaun 
atu nune’e vasina labele sai fatuk. Vasinador tenke halo shake test ba vasina 
nebe deskonfia sai fatuk ona, no vasina nebe a’at wainhira halo teste tenke 
haruka fila fali ba SAMES.  
 
Orariu Vasinasaun 
Seri doze tolu iha primeira konsidera rutina. Doze premeiru fo ba labarik idade 
semana ne’en ka liu. Vasina dala ruma fo iha tempu hanesan ho vasina DTP, 
OPV no HepB, ezemplu hanesan orariu iha kraik. Interval entre doze (vasina 
Hib) pelu menus fulan ida.  
 

Idade Vaksina Doze Maneira fo 

Semana 6 DTP-HepB-Hib 1  0.5 ml  Intramuscular, 
kelen leten parte  

Semana 10 DTP-HepB-Hib 2  0.5 ml  Intramuscular, 
kelen leten parte  

Semana 14 DTP-HepB-Hib 3  0.5 ml  Intramuscular, 
kelen leten parte  

 
 
 
 
 
 

 
 
 
 
 

 
 
 
 
 

 
 
 
 
 

Doze no maneira fo  
Doze husi vasina pentavalent mak 0.5 ml. Maneira fo hanesan ho vasina DPT. 
Vasina pentavalent uza dereitamente husi vial no fo(sona) intramuscular iha 
labarik nia kelen leten parte liur. Vasina pentavalent LA FO(SONA) iha kidan ho 
maneira intramuscular, tamba, permeiru, sei halo a’at uat(saraf) iha fatin 
refere no, segundu, vasina sei la fo reazen antibodi nebe diak. 
 
Mudansa husi vasina 
Vasina pentavalent likuida husi pabrika nebe la hanesan bele uza ba doze 
diferente ba labarik nebe hanesan. 

Eventu nebe Akontese Depois Imunizasaun (EADI) 
Wainhira vasina Hib fo iha tempu nebe hanesan ou kombinasaun ho DPT, 
hanesan mos ho vasina pentavalent, taxa husi EADI sei la bo’ot liu wainhira fo 
deit DPT. Maske nune’e, introduzaun vasina pentavalent (ou vasina foun seluk) 
dalaruma hamosu relatorio EADI nebe aumenta husi distrito. Kazu EADI hotu, 
inkliu sira nebe akontese tuir vasina pentavalent tenke relata tuir matadalan 
husi EADI no vijilansia no matadalan responde operasional (unidade vijilansia, 
MDS, RDTL, 2010). 
 
Vasina Hib seidauk asosiado ho efeitu seriu edversivu sira ruma. Maske nune’e 
kulit sai mean, bubu, no moras iha sona fatin dalaruma akontese to’o 25% husi 
sira nebe hetan imunizasaun. Hanesan reasaun bain-bain komesa entre loron 
ida depois simu imunizasaun no para iha loron 1-3 (OMS 2009). Jeralmente, 
dalaruma labarik sira hetan isin manas ou iritasi ba tempu nebe badak.  
 
Injesaun Adrenaline (1:1000) tenke fornese lalais wainhira reasaun 
anaphylactic agudu akontese tamba komponente ruma husi vasina. Ba bebe no 
labarik doze nebe rekomenda mak 0.01ml/kg (0.01ml/kg husi 1:1000 injesaun) 
doze ida deit labele hasae to’o 0.5mg (0.5ml). Prinsipiu iha tratamentu husi 
anaphylactic nebe bo’ot mak uza adrenaline ho propriu, bele salva moris. Ba 
jestaun hotu husi EADI, favor halo tuir matadalan jestaun ba EADI husi MDS, 
RDTL. 
 
Hanesan uzu husi vasina hotu, Labarik sira nebe vasina ona tenke hela hodi 
observa pelumenus iha minutu 30 nia laran ba posibilidades husi reasaun 
alerjia nebe akontese imediata. 
 
Kontraindikasaun 
La iha kontraindikasaun major ba vasinasaun pentavalent, ezeptu hanesan tuir 
main: 
 
Reasaun alerjia nebe grave 
Mezmu raru, labarik sira dalaruma iha reasaun alerjia grave ba komponente 
husi vasina tuir doze vasina Hib/pentavalent uluk nian. Iha eventu balun, doze 
tuir mai nian mak kontraindikasaun no labele fo tan.   
 
Ema ho moras agudu nebe grave  

Labarik ho moras agudu nebe grave labele fo vasina pentavalent to’o sira nian 
kondisaun sai diak. Moras k’man, oinsa mos, hanesan infesaun vias respiratoriu 
(ISPA) ne’e laos kontraindikasaun ba imunizasaun. 
 
Imunidade, efikasia no efetividade  
Vasina hotu nebe iha Hib (exp: vasina pentavalent) seguru no efikas. Fornese 
protesaun 85 – 95% wainhira kompleta ona tuir orario. Vasinasaun redus 
kolonilizasaun nasopharyngeal – ou lori husi – organizmu, ho substansia nebe 
diak ba redusaun transmisaun moras no insidensi nebe bele atribui direita ba 
efeitu husi vasina. Efeitu indereita iha HERD IMMUNITY (IMUNDADE HUSI EMA 
SELUK) nebe dala barak ona demostra iha studu efetidade introduzaun.     
 
Protesaun ba tempu naruk no doze booster  
En jeral, vasina Hib fornese protesaun ba mais ou menus tinan 15. Evidensia 
sientifiku atual sujere katak protesaun ne’e ba tempu naruk. Iha kazu nebe 
serum antibodi menus, responde anamnestic ba produsaun antibodi hamosu 
husi memoria cell B no memoria cell T4 dala barak akontese tuir exposaun fila 
fali ba vasina. Doze booster la rekomenda (ba Hib).   

 
 
 
 

Kompleta Sesaun DPT 

Nota: Se labarik simu tiha ona doze ida ka rua husi DPT-HepB 

(tetravalent), entaun ita bo’ot tenke halo hotu tiha seri ba doze 

terseiru ho doze ida ka rua (nebe’e apropriadu) uza vasina 

pentavalent, mantein interval masimu semana 4 entre doze. Idade 

ideal ba doze tolu mak semana 6, 10, 14, oinsa mos, se ne’e la posivel, 

entanun doze segundu ka doze terseiru tenke fo lalais kedas wainhira 

semana 4 liu ona dezde doze uluk nian.   

Mata dalan ida ne’e ajuda atu halo tranzisaun diak husi vasina 
tetravalent (DPT-HepB) ba vasina pentavalent (DPT-HepB-Hib) no iha 
tempu hanesan bele evita konfuzaun husi uza vasina oin rua ne’e.  

Politika loke doze vial (MDVP)  
Politika loke doze vial (MDVP) iha potensia atu hamenus taxa estragus vasina 
to’o 30%, ne’e duni ita bele poupa kustu vasina kada tinan.  
 
Doze multiplu husi OPV, vasina pentavalent (DPT-HepB-Hib), TT, DT no vasina 
Hepatitis B nebe doze ida ka liu nebe hasai tiha ona durante sesaun vasinasaun 
iha fatin imunizasaun (Fasilidade saude) dalaruma uza fali iha sesaun 
imunizasaun tuir mai to iha minimu semana 4, ho kondisaun hotu maka 
hanesan tuir mai ne’e: 

 Data invalid seidauk liu 

 Vasina rai iha kondisaun nebe lolos (2-80C) 

 Vial vasina nia matan la hoban iha be’e 

 Uza tekniku aseptiku hodi hasai doze husi vasina 

 Monitor vial vasina (VVM), se iha, sedauk liu nivel atu soe nian 

 Hakerek data loke vial nian hodi hatene tuir periode uza semana 4 nian 
 

Doze multiplu husi OPV, vasina pentavalent (DPT-HepB-Hib), TT, DT no vasina 
Hepatitis B ida nebe doze ida ka liu uza ona iha sesaun outreach nia SOE KEDAS 
wainhira remata sesaun iha loron ne’e. 

Pasu intrudusaun vasina pentavalent 

aumenta vasina Hib ba orario EPI, presiza planu nebe diak iha nivel hotu, inisiu 

involve mikro planu husi leten mai kraik iha nivel nasional, tuir ba mikro planu 

husi kraik ba leten detailadu logistika no finansiamentu nebe presiza ba nivel 

distrito no sub distrito komesa husi baze liu no to’o iha nivel nebe a’as liu. 

 

Halo worksop advokasia iha nivel distrito no sub distrito 
Hetan komitmentu no suporta ba introduzaun vasina pentavalent husi 
departementu seluk no ministerius oin-oin hanesan polisia, MSS, iskola, etc., 
no perseiru ONG, Igreja, grupo vial sira no lider komunidade. 
 
Spesifiku, diretor DHS no DPHO EPI tenke forma komisaun atu kordena 
aktividade ba introduzaun vasina pentavalent. Komisaun ne’e tenke inkliu 
membru hanesan tuir mai ne’e:  

 Diretor DHS, hanesan ema nebe lidera 

 DPHO EPI, hanesan Sekretaris 

 Chefe CHC hotu 

 Reprezentante parseiro ONG  

 Reprezentante igreja 

 Stakeholders sira seluk (departementu stadu sira seluk, parseiro, etc) 
 

Servisu xave husi komisaun ne’e inkliu asegura katak: 

 Pesoal saude hotu nebe relevante simu ona treinamentu no orientasaun 
konaba vasina foun no skill kominikasaun no pontu nebe atu koalia 
relasiona ho vasina foun ne’e 

 Vasina no logistika seluk nebe presija tenke iha hodi introduz vacina ne’e 

Nota: introduzaun vasina pentavalent tenke hare hanesan oportunidade 
ida atu haforsa servisu rutina imunizasaun hotu-hotu 

 Pesoal hotu tenke hatene posibilidade EADI no iha konhesementu no 
suplai nebe nesesita (exp, adrenaline, hydrocortisone, paracetamol, etc.) 

 IEC material hotu no material informasaun halo tiha ona distribusaun 

 Chefe suco no chefe aldea hotu orienta tiha ona konaba introduzaun 
vasina foun 

 Atividade atu introduz vasina Hib uza hanesan oportunidade ida atu 
haforsa servisu imunizasaun rutina no halo planu ba supervizaun. 
Monitorizasaun no evaluasaun 

 Analiza dadus relatorio no dokumentasaun nebe proprio. 
 

Lansamentu ba programa vasinasaun 
Lansamentu husi vasina pentavalent fornese oportunidade ideal atu eduka no 
informa ba publiku konaba moras Hib, nia prevensaun, no benefisiu positive 
saude nian ba individual no komunidade. Ceremonia publikasaun Lansamentu 
nebe diak ba introduzaun vasina pentavalent atu hasae konsensia konaba EPI 
no kunhesementu nebe spesifiku relasiona ho vasina pentavalent tenke 
planeia iha ita bo’ot sira nia distrito. Susesu Lansamentu husi vasina 
pentavalent sei inklui komponente media masa hanesan mos kontakto 
interpersonal ida ba ida ho benefisiariu atu responde nakloke ba pergunta 
balun maka sei mosu. Bele responde komprensivu, relasiona departementu 
stadu seluk, media local no ONG tenke hetan esplikasaun badak no tama ba 
ekipa nune’e sira bele fahe mensagen no motiva komunidade atu utilija 
imunizasaun. 

 
 
 
 
 
 
 
 
 

Rekorda doze pentavalent 
Nota: pesoal saude bele uja coluna nebe’e existi ba DPT ou HepB hodi 
hatama vasina pentavalent liu husi hakerek liman. Ne’e tenke halo to’o 
hetan format foun nebe’e inklui vasina pentavalent (tally sheets, formatu 
relatoriu, registo SIO, registo stock, Lisio) 

Mata dalan ba Pesoal Saude 

Frekuensia husu perguntas 
 
Tanba sa ita halo introduzaun vasina pentavalent ba Timor-Leste?  
 
Mudansa husi tetravalent (DPT-Hep B) ba  pentavalent (DPT-Hep - Hib) katak 

kontein injecsaun DPT sei proteje labarik husi moras meninjitis no pneumonia 

nebe seriu nune’e mos moras seluk, hanesan ita hantene infeksaun moras 

pneumonia comum liu mak husi Hib. Karik moras ida mak halo cauza ba labarik 

sira nia saude, morbidade no mortalidade iha nasaun. Prevalencia meninjitis 

ne’e moras seriu nebe seidauk hatene akuradu liu .Katak rekerimentu esensial 

husi vasina pentavalent ne’e diak la iha esforsu aumentu husi parte rua mak 

pesoal saude ou familia, seidauk halo fornesementu protesaun hasoru numeru 

moras ida nebe causa husi Hib . 

Oinsa orariu doze ba vasina foun pentavalent? 
 
 Orariu ba vasina foun pentavalent sei hanesan orariu tetravalent nian katak 
iha semana 6, 10 no 14 
 
 oinsa prezentasaun no mantein temperatur?  
 
Vaccine Pentavalent Liquidu (LPV) sei disponivel iha doze 10 . vasina 
pentavalent tenki rai/tau iha temperatur 2-8 celciu  no labele sai fatuk/frozen. 
Kondisaun pakote malirin nebe uja durante halo transporta atu prevene 
malirin  
 
Oinsa mak ita fo vasina labarik nebe simu ona doze husi vasina tetravalent? 
 
 Se karik labarik ida simu ona doze 1 ka 2 husi vasina DPT-HepB (tetravalent), 

nune’e ita tenki fo hotu vasina ba labarik ne’e sesaun doze tolu ho doze ida ka 

rua nebe apropriadu husi vasina pentavalent, mantaein intervalo doze husi 

semana 4. Idade nebe ideal liu atu hetan doze tolu ne’e hotu mak semana 6,10 

no 14; maske nune’e, karik la iha posibilidade, maka doze segundo no terseiru 

sei fo lalais bainhira semana 4 liu hanesan doze uluk. 

Mata dalan ida ne’e atu halo tranzisaun husi vasina tetravalent (DPT-HepB) ba 
pentavalent (DPT-HepB-Hib) no atu evita confuzaun husi modelu rua husi 
vasina iha tempu nebe hanesan.   
 
Rute no doze saida husi vasinasaun? 
 
Doze vasina pentavalent mak 0.5ml. modelu husi administrasaun vasina 
pentavalent mak hanesan vasina DPT. Vasina pentavalent diretamente uja husi 
frasku no fo injesaun intramuskula iha antero-lateral husi labarik nia kelen 
klaran.  VasinaPentavalent (DTP-Hep.B-Hib) labele fo iha buttock ou iha 
intradermal, tanba, permeiru bele fo risku no estragu nerve iha area refere, 
segundo vasina refere sei la  fo response adekuadu ba produsaun antibody  
Oinsa ita rekorde no relata vasinasaun pentavalent? 
 
Pesoal saude sei uja kolom nebe existe ona ba DPT ou HepB hodi hakerek tama 
vasina pentavalent nia hodi hakerek ho liman, ida ne’e sei halo to’o hein 
formatu foun produse no sei inklui vasina pentavalent (tally sheets,  formatu 
relatoriu, MCH registu, stock registu, Lisio) 
 
Sei iha mudansas/politika ba loke frasku vasina nia/Multi-Dose Vial Policy?  
 
Existencia politika /multi-dose vial policy ba vasina DPT-HepB sei halo tuir 
vasina pentavalent  (DPT-HepB-Hib). Politika ida ne’e iha potencial atu redus 
taxa estragus vasina to’o 30% husi rezultadu anual nebe signifikadu ba iha 
kustu vasina nian 
   
Ida nebe mak eventu adverse depois de imunizasaun vasina pentavalent?  
 

Vasinasaun Hib la iha asosiadu ho efeitu adverse nebe seriu liu, maske nune’e, 
kulit/isin mean, isin bubu acontese no iha fatin injecsaun nian sei mosu 25% 
akontese ba sira nebe vasina ona. Mosu reasaun sei iha loron 1 depois 
imunizasaun no bele loron 1-3. Restu husi bai-bain, labarik bele hetan isin 
manas ou bele halo iritasaun akontese iha tempu badak deit. 
 
Kazu eventu akontesementu depois imunizasaun hotu, inklui vasina 
pentavalent tenki relata tuir mata dalan ba vijilansia EADI no responde mata 
dalan operasional nian   

Hanesan ita uja vasina hotu, labarik nebe halo vasina fo hanoin tenki oras 
menus husi 30 minutes labele liu ida ne’e, ba posibilidade husi akontese 
imediata ba reasaun. 
 

Perguntas nebe familia sei husu no sujestaun hodi responde 

Saida mak diak husi vasina foun ba hau no hau nia labarik? 

Diak husi vasina pentavalent mak ita nia oan sei hetan proteje ba moras balun 

mak pneumonia no meninjitis iha adisional hanesan ba protesaun nebe fo husi 

vasina uluk nebe hasoru diptheria,tetanus,pertusis no HepB. Iha novidade foun 

maka hetan extra protesaunn, ita no ita nia oan. Vasina foun sei fo iha tempu 

hanesan iha fatin uluk. Vasia foun ninia efeitu kolateral la hanesan ida tuan 

nian.   

Bele explika klean liu kona ba moras nebe mak sei proteje no kontra ho 

vasina foun?  

Vasina foun sei aumenta protesaun hasoru maoras oi-oin, maibe importante 

liu mak mak ba moras pneumonia no meninjitis. Pneumonia moras ida nebe 

seriu liu husi via respiratory ida nebe moras ne’e mak causa mate ba labarik 

sira iha Timor-Leste. Meninjitis mak infesaun seriu ba kakutak ou fatin seluk 

nebe bele halo mate ou aliza labarik. Ida ne’e importante atu realiza ba moras 

rua nebe bele cauza husi bacteria nebe diferente. Vasina pentavalent sei 

proteje hasoru organisme nebe cauza ba moras pneumonia maibe laos hasoru 

cauza pneumonia hotu. Maibe vasina ne’e sei hasoru no proteje organisme 

nebe mak cauza husi cazu meninjitis. Nasaun nebe introduz ona vasina refere 

hatun ona cazu meninjitis. 

Iha dalan seluk tan atu bele  proteje hau nia familia husi moras?a  

Vasina foun mak asaun pratiku atu prevene moras meninjitis. Ne’eba iha 

pratiku oi-oin nebe diak, iha adisional ida atu halo imunizasaun, ne’e mak bele 

redus risku husi sofrementu labarik husi moras pneumonia. Inklui mos: 

+ Fo susu be’en kinur ba bebé durante fulan 6 permeiru 

+ Labele tau bebe atu kontamina husi sigaru suhar 

+ Kuidadu didiak labarik fo han diak no fo vitamina diak 

+Kuidadu labarik ou hadook husi labarik balun nebe iha infesaun respiratoria. 

+ Asegura katak labarik simu suplementariu vitamina A 

 

 

 

 

Ministerio da Saude, 

Republica Democratica de Timor-Leste, 2012 

   

 

                                                                                                                      

Nota:  introduzaun husi vasina tenki hare hanesan opportunidade atu 
haforsa prestasaun servisu imunizasaun routina nian hotu 

 PROTEJE LABARIK HOTU HUSI MORAS PNEUMONIA NO MENINJITIS 
NE’EBE CAUZA HUSI Hib.  

 DOZE TOLU HUSI VASINA PENTAVALENT BELE PROTEJE LABARIK 
HASORU MORAS OIN LIMA – DIFTERIA, PERTUSIS, TETANUS, 
HEPATITIS B NO MORAS Hib (Meninjitis no pneumonia).  

